
Sumqayıt Texnologiya Parkı 
və Sumqayıt Kimya Sənaye Parkı  
Azərbaycanda  gedən sənayeləşmə 
siyasətinin bariz nümunələrindən 
biridir. Burada istehsal edilən– 
müasir standartlara cavab verən 
məhsullar artıq dünya bazarında 
özünə layiqli yer tutmağa başla-
mışdır. 

Dövlət başçısı bu barədə çıxış-
larında aydın şəkildə bildirmişdir 
ki, bizim əsas məqsədimiz qeyri-
neft ixracını artırmaq, ölkə iqtisa-
diyyatını şaxələndirmək, yeni iş 
yerləri açmaq və Azərbaycanda 
müasir texnologiyalı müəssisələrin 
yaradılmasına nail olmaqdır. 

Hazırda Azərbaycanın sənaye 
müəssisələrinin nəhənglərindən 
olan Sumqayıt Kimya Sənaye 
Parkı – Prezident İlham Əliyevin 
2011-ci il 21 dekabr tarixli 
fərmanı ilə yaradılıb. Sumqayıt 
şəhərində yerləşən və nəhəng 
infrastruktura malik bu sənaye 
mərkəzinin ərazisi 508,14 hektar 
təşkil edir. Parkın ərazisində neft-
kimya və digər prioritet sənaye 
sahələri üzrə rəqabətqabiliyyətli 
məhsulların (işlərin, xidmətlərin) 
istehsalı və emalı müəssisələri 
yaradılır. Hazırda sənaye parkında 
24 rezident var. 2013-cü il ok-
tyabrın 3-də dövlət başçısının iş-
tirakı ilə Sumqayıt Kimya Sənaye 
Parkının təməlqoyma mərasimi 
keçirilib. Yaddaqalan açılışlardan 
biri isə 2015-ci il oktyabrın 25-də 
Sumqayıt Kimya Sənaye Parkının 
rezidentləri olan “Azertexnolayn” 
MMC-nin texniki avadanlıqlar 
zavodunun və “SOCAR Poly-
mer” MMC-nin Yüksək sıxlıqlı 
polietilen zavodunun təməlqoyma 
mərasimində baş tutur. Bundan 
sonra 2017-ci ildə Sumqayıt Kim-
ya Sənaye Parkında 3 müəssisənin 
təməlqoyma, 4 müəssisənin 
isə açılış mərasimləri keçirilib. 
2018-ci ildə Parkın rezidenti olan 
 “SOCAR Polymer” MMC-nin 
Polipropilen istehsalı zavodunun 
açılışı reallaşıb. Elə həmin il əlavə 
olaraq Ferroərintilər zavodu-
nun, Siqaret fabrikinin və İnşaat 
Kimyəviləri Zavodunun açılışı 
olub.  2019-cu il 16 yanvarda isə 
parkda yerləşən Karbamid və 
“SOCAR Polymer” MMC-nin 
Yüksək sıxlıqlı polietilen istehsalı 
zavodları açılır. Nəhayət bu il 
parkda yerləşən “Bakı Tekstil Fab-
riki” MMC tərəfindən yaradılmış 
tibbi maska istehsalı müəssisəsi 
və bu günlərdə dövlət başçısının 
iştirakı ilə Peşə Təhsil Mərkəzinin 
açılışı gerçəkləşir. Dövlət 
başçısının qeyd etdiyi kimi, 

Sumqayıt Kimya Sənaye Parkı, 
əslində, şəhər içində bir sənaye 
şəhəridir. Biz Sumqayıt Kimya 
Sənaye Parkının timsalında uğurlu 
sənaye siyasətimizi görürük və bu 
siyasət bundan sonra da davam 
etdiriləcək.

Sumqayıt Kimya Sənaye Par-
kının ən böyük üstünlüklərindən 
biri də odur ki, innovativ və 
yüksək texnologiyalar əsasında 
rəqabət qabiliyyətli sənaye 
istehsalının inkişafı, xidmətlərin 
göstərilməsi üçün münbit şəraitin 
yaradılmasına və bu sahədə sahib-
karlığın dəstəklənməsinə xidmət 
edir. Bundan əlavə, iqtisadiyyatın, 
o cümlədən qeyri-neft sektoru-
nun davamlı inkişafının təmin 
edilməsinə, ölkənin yerli və xarici 
investisiyalar üçün əlverişliliyinin 
artırılmasına, əmək qabiliyyətli 
əhalinin istehsal sahəsində 
məşğulluğunun artırılmasına 
stimul verir. 

Burada sənaye parklarının 
rezidentləri üçün stimullaş-
dırıcı tədbirlər tətbiq edilir. 
Sənaye parklarının rezidentləri 
10 il müddətinə əmlak, torpaq, 
mənfəət vergisi, eləcə də istehsal 
məqsədilə idxal olunan texnika, 
texnoloji avadanlıq və qurğulara 
görə ƏDV-dən və 7 il müddətinə 
gömrük rüsumlarından azad 
olunurlar. Bundan başqa, sənaye 

parklarında dövlət vəsaitləri hesa-
bına müasir infrastruktur yaradılır, 
sahibkarların vəsaitlərini inves-
tisiya qoyuluşuna yönəltmələri 
təmin edilir. Yəni bütün bunlar 
Azərbaycanda iqtisadiyyatın 
şaxələndirilməsi istiqamətində 
atılan addımların nəticəsi kimi 
xarakterizə olunur. Çünki hazırkı 
dövrdə sənayenin yeni modellərin 
tətbiqi ilə inkişaf etdirilməsi xü-
susi əhəmiyyət kəsb edir. 2019-cu 
ilin birinci yarımili ərzində burada 
258 milyon manatlıq məhsul 
istehsal edilmişdisə, 2020-ci ilin 
müvafiq dövründə 2 dəfə çox – 
534 milyon manatlıq məhsul bu-
raxılıb. İxrac isə  2019-cu ilin ilk 
6 ayındakı rəqəmlə (121 milyon 
manat) müqayisədə 1,5 dəfə arta-
raq 2020-ci ilin birinci yarısında 
182 milyon manat təşkil edib.

Dövlət başçısı Sumqayıt 
Kimya Sənaye Parkının nəzdində 
Peşə Təhsil Mərkəzinin açılışında 
çıxış edərək parkın əhəmiyyəti və 
gələcək perspektivləri barədə bun-
ları dedi: “Mən demişəm ki, Sum-
qayıt bu gün nəinki Azərbaycanın, 
Cənubi Qafqazın ikinci böyük 
sənaye mərkəzidir. Sumqayıtın 
potensialı daha da güclənir. Bu 
il burada şüşə istehsalı zavodu 
da fəaliyyətə başlayacaq. Oraya 
da böyük investisiyalar qoyulub 
və bizi şüşə ilə təmin edəcəkdir. 

Baxmayaraq ki, indi tikinti sek-
toru pandemiyaya görə bir qədər 
tənəzzülə uğrayıb, amma o, bərpa 
edilir və ediləcək. Biz özümüzü 
yerli şüşələrlə təmin edəcəyik. 
Bu da böyük nailiyyətdir. Biz da-
xili tələbatı nə qədər mümkünsə, 
yerli məhsullar hesabına təmin 
etməliyik. Burada Sumqayıt 
şəhərinin və xüsusilə Kimya 
Sənaye Parkının mühüm rolu var. 
Çünki biz son illərdə bu işləri 
görməklə buna böyük dərəcədə 
müvəffəq olmuşuq. İndi əsas 
işimiz ondan ibarətdir ki, baxmalı-
yıq, harada bizdə idxaldan asılılıq 
daha böyükdür və bunu əvəzləmək 
mümkündürsə, bunun üçün 
xammal varsa, yaxud da texniki-
iqtisadi əsaslandırma buna imkan 
verirsə, mütləq həmin sahələrə 
böyük diqqət göstərilməlidir. Belə 
təşəbbüs göstərən şirkətlərə həm 
rezident statusu verilməlidir, eyni 
zamanda, dövlət tərəfindən onlara 
kömək göstərilməlidir, güzəştli 
kreditlər ayrılmalıdır ki, biz 
idxaldan asılılığımızı maksimum 
dərəcədə azaldaq. Çünki hər bir 
ölkə buna çalışır və xüsusilə 
əhalisi artan ölkə –Azərbaycan 
buna mütləq çalışmalıdır”. 

Onu da qeyd edək ki,  Sumqa-
yıt Kimya Sənaye Parkının ümumi 
inkişaf tendensiyası yeniliklərə 
münasibətilə fərqlənir. Elə bu 

parkın nəzdində açılışı olan Peşə 
Təhsil Mərkəzini də bu xüsusda 
fərqləndirmək olar. Çünki ilk 
dəfədir ki, ölkədəki sənaye parkı 
ərazisində peşə təhsili müəssisəsi 
yaradılır, bununla da bir neçə stra-
teji hədəfə nail olunur: tələbələrə 
müasir infrastruktura malik 
mərkəzdə dövrün tələbinə uyğun 
bacarıqlar və peşə vərdişləri aşı-
lanacaq. Təlim-tədris prosesində 
iştirak edəcək mütəxəssislər 
elə parkın rezidentlərinin 
yüksəkixtisaslı işçilərindən ola-
caq. Öz növbəsində tələbələr də 
Sumqayıt Kimya Sənaye Parkının 
müəssisələrində təcrübə keçməklə, 
iş yeri əldə etmək imkanı qazana-
caqlar.

Hazırda Azərbaycanda beş 
sənaye parkı fəaliyyət göstərir 
və bunlar Sumqayıt Kimya, 
Balaxanı, Mingəçevir, Qaradağ 
və Pirallahı sənaye parkları-
dır. Bu sənaye parklarından da 
dördünün – Sumqayıt Kimya, 
Mingəçevir, Qaradağ və Pirallahı 
sənaye parklarının idarəedici 
təşkilatı İqtisadiyyat Nazirliyinin 
tabeliyində fəaliyyət göstərən 
“Sumqayıt Kimya Sənaye 
Parkı” MMC-dir. Sumqayıt 
Kimya, Mingəçevir, Qaradağ 
və Pirallahı Sənaye Parklarında 
31 müəssisəyə rezident statusu 
verilib ki, bu müəssisələr üzrə 
ümumi qoyulacaq investisiya-
nın həcmi 3,8 milyard dollar 
civarındadır.

Bu günədək rezidentlər 
tərəfindən 3,5 milyard dollardan 
artıq investisiya qoyulub və 19 
rezident fəaliyyətə başlayıb. Qeyd 
olunan sənaye parklarında 8300 
nəfər daimi işlə təmin edilib. 
Sənaye parkları üzrə 2020-ci 
ilin I yarımilinin sonunadək, 
ümumilikdə, 2,69 milyard manat 
satış həyata keçirilib ki, onun da 
675 milyon manatı – təxminən 25 
faizi ixrac olunub.

Təbii ki, perspektiv olaraq, 
həm idxaldan asılılığı aradan qal-
dırmaq, həm də ixrac imkanlarının 
genişləndirilməsində bu parkların 
rolunun artacağı gözlənilir. 

Yerli məhsulların bazara 
çıxarılması idxaldan asılılığın 
aradan qaldırılmasına xidmət edir. 
Bu, valyutanın ölkədə qalması 
baxımından çox vacibdir. Bu, həm 
də dövlət başçısının bildirdiyi 
kimi, neft və qazdan asılılığımızı 
minimuma endirməyə xidmət 
edəcəkdir. Görülən işlər onu 
göstərir ki, biz postpandemiya 
dövründə iqtisadi aktivliyi daha 
qısa zamanda əldə edə biləcəyik 
və imkanların genişləndirilməsi və 
xüsusən də, qeyri-neft sekto-
runda Azərbaycanın müqayisəli 
üstünlüyünün artması və təbii ki, 
yerli istehsalın genişlənəcəyi də 
gözlənilir. 

Anar ƏLIYEV, 
“Xalq qəzeti”

“Abşeron” layihəsi üzərində 
iş zamanı “BOS Şelf” şirkəti 
Azərbaycanda ilk dəfə bütün 
mühəndislik, təchizat, tikinti, qu-
raşdırma işlərini həyata keçirməklə 
layihənin tam təminatla təhvil 
verilməsi üsulunu tətbiq edib. 
Yataqdan qazın hasilatı üçün öz 
növünə görə nadir olan platformanın 
quraşdırılması planlaşdırılıb. Həmin 
platformanı kənardan, yəni “Neft 
Daşları”nda yerləşdirilən moduldan 
idarə etmək üçün innovativ həll 
yolları işlənilib hazırlanıb. “Abşeron” 
layihəsində Xəzərdə ilk dəfə “boru 
içində boru” texnologiyası tətbiq 
olunacağı da nəzərdə tutulub. 

Mərasimdə Xəzərin Azərbaycan 
sektorunda suyun 500 metr 
dərinliyində yerləşən “Abşeron” yata-
ğının ehtiyatlarının 350 milyard kub-
metr qaz və 45 milyon ton kondensat 
həcmində qiymətləndirildiyi bildiri-
lib. Bundan başqa, yatağın istismarı 
nəticəsində Azərbaycanın təbii qaza 
artmaqda olan daxili tələbatının təmin 
ediləcəyi də diqqətə çatdırılıb. 

Prezident İlham Əliyev 
təməlqoyma mərasimindən son-
ra Azərbaycan televiziyalarına 
müsahibəsində sözügedən layihənin 
tarixini, eyni zamanda, əhəmiyyətini 
yüksək qiymətləndirib: “Abşeron” 
yatağının tarixi bir qədər fərqlidir. 
Çünki ilk dəfə “Abşeron” qaz yatağı 
üzrə kontrakt xarici tərəfdaşlarla hələ 
1990-cı illərin sonlarında imzalan-
mışdır. Mən o günləri yaxşı xatırla-
yıram və bizim “Abşeron” yatağı ilə 
əlaqədar böyük ümidlərimiz var idi. 
Çünki bizim geoloqlarımız, xüsusilə 
Xoşbəxt Yusifzadə tam əmin idi ki, 
bu yataqda kifayət qədər böyük qaz 
ehtiyatları vardır. Bir də ki, “Abşe-
ron” yatağı üzrə kontrakt “Şahdəniz” 
qaz-kondensat yatağı üzrə kontrakt-
dan sonra imzalanmışdır və əslində, 
bu, onu göstərirdi ki, Azərbaycan 
artıq neft ölkəsindən qaz ölkəsinə 
keçid alır”.

“Abşeron” yatağı ilə bağlı bir 
məqamı da xatırlatmaq istərdik. 
Belə ki, “Əsrin müqaviləsi”nin 
imzalanmasından ötən müddətdə 
ölkə iqtisadiyyatının, xüsusən 
sənayenin, o cümlədən, neft sekto-
runun şaxələndirilməsi, beynəlxalq 
standartlara uyğun yenidən qurulması, 
innovativ texnologiyalarla təchiz 
olunması, yeni idarəçilik metodlarının 
mənimsənilməsi üçün geniş imkan-

lar yaranıb. Xarici neft şirkətləri ilə 
birlikdə axtarış-kəşfiyyat, qazma, 
tikinti və hasilat üzrə böyük iş həcmi 
reallaşdırılıb və uğurlu nəticələr 
alınıb. Bir sıra yataqlar aşkarlanıb, 
eyni zamanda, “Abşeron” yatağının 
işlənilməsinə başlanılıb. 

“Əsrin müqaviləsi”nin icra-
sına başlanılan vaxtdan etibarən 
müxtəlif ölkələrin aparıcı şirkətləri 
də Azərbaycanla əməkdaşlığı uğurla 

davam etdiriblər. Ötən il TOTAL 
şirkəti ilə əməkdaşlıq çərçivəsində 
“Abşeron” yatağında əsas quyu-
nun qazılması başa çatdırılıb. İki 
gövdədən ibarət olan quyunun birinci-
si “Abşeron” yatağının potensialının 
qiymətləndirilməsi üçün nəzərdə 
tutulub. Dərinliyi 7411 metr olan 
birinci gövdə SOCAR-ın Heydər 
Əliyev adına yarımdalma qazma 
qurğusu vasitəsilə qazılıb. Dərinliyi 
6,8 min metr olan ikinci gövdənin 
qazma işləri isə ötən ilin oktyabrında 
başa çatdırılıb.

Prezident İlham Əliyev 
müsahibəsində daha sonra “Abşe-
ron” yatağının istismarı ilə bağlı 
imzalanmış birinci müqavilə barədə 
deyib: “Əfsuslar olsun ki, müəyyən 
müddətdən sonra birinci kontrakta 
xitam verildi. Onun da səbəbi ondan 
ibarət idi ki, qazılan kəşfiyyat quyusu 
boş çıxdı. Xatırlayıram, o vaxt bizim 
görkəmli geoloqumuz Xoşbəxt 

Yusifzadə demişdi ki, quyunun yeri 
düzgün seçilməmişdir və xarici 
tərəfdaşları inandırmağa çalışırdı 
ki, onlar öz iş proqramına bir qədər 
düzəlişlər etsinlər. Ancaq əfsuslar 
olsun ki, onun sözünə baxmadılar. 
Halbuki, Xəzər dənizini Xoşbəxt 
Yusifzadə kimi tanıyan ikinci adam 
dünyada yoxdur. Ancaq heç bir nəticə 
əldə olunmadı və xarici şirkət bu 
yatağı tərk etdi. Yenə də deyirəm, 

biz tam əmin idik ki, burada çox 
böyük qaz ehtiyatları vardır. Şadam 
ki, “Total” şirkəti eyni fikrə gəldi 
və SOCAR-la müvafiq sənədlər 
imzalandı. Ondan sonra praktiki işlər 
aparıldı və böyük qaz-kondensat 
yatağı aşkarlandı”. 

Dövlətimizin başçısı 
müsahibəsində “Abşeron” yatağında 
böyük qaz-kondensat ehtiyatlarının 
aşkarlandığını, o cümlədən, 350-360 
milyard kubmetr qaz ehtiyatlarının 
mövcudluğunu da diqqətə çatdırıb. 
Eyni zamanda, Azərbaycanın bundan 
sonra da etibarlı qaz təchizatçısı 
olacağını, “Abşeron”un birinci 
mərhələsində çıxarılacaq qazın daxili 
tələbata istiqamətləndiriləcəyini, 
sonrakı mərhələdə isə hasil olunacaq 
qazın ixrac yolu ilə dünya bazarlarına 
çıxarılacağını vurğulayıb. 

Müsahibədə Azərbaycanın neft 
hasilatının sabit qalması üçün bu 
yatağın böyük önəm daşıdığı da xatır-

ladılıb: “Çünki 100 milyon ton kon-
densat – bu da Bakı–Tbilisi–Ceyhan 
ixrac boru xətti ilə dünya bazarlarına 
çıxarılacaq. Beləliklə, “Azəri–Çıraq–
Günəşli”də mövcud olan və davam 
edən təbii hasilat tənəzzülünü “Abşe-
ron” yatağı bir qədər kompensasiya 
edəcək”.

Prezident İlham Əliyev müxbirin 
müxtəlif dövrlərdə Azərbaycanda 
hasil olunan neftin rolunun 

qiymətləndirilməsi ilə bağlı sualı-
nı cavablandırarkən, çar Rusiyası 
zamanı ölkəmizdə çıxarılan “qara 
qızıl”ın xalqın maraqlarına xidmət 
etmədiyini qeyd edib: “Əgər biz o 
vaxt müstəqil ölkə olsaydıq, mən tam 
əminəm ki, Azərbaycan dünyanın 
ən zəngin ölkəsinə çevrilə bilərdi. 
Ancaq biz müstəqil deyildik. Düzdür, 
o vaxt zəngin neft maqnatları, onlar 
əldə etdikləri gəlirlərin bir hissəsini 
xeyriyyəçiliyə sərf edirdilər, xüsusilə 
Hacı Zeynalabdin Tağıyev, Muxtarov, 
Əsədullayev…”

Dövlətimizin başçısı 
müsahibəsində Hacı Zeynalab-
din Tağıyevin Bakıya Şollar su 
kəmərini çəkdirdiyini, eyni zamanda, 
Azərbaycan gənclərinin təhsildən 
kənarda qalmamaları üçün oxuma-
larına böyük əhəmiyyət verdiyini 
xatırladaraq, deyib: “Bizim ailəyə də 
onun köməyi dəymişdir. Mənim ba-
bam Əziz Əliyev qədim Azərbaycan 

torpağı olan İrəvan xanlığı ərazisində 
kasıb ailədə doğulmuşdu və oxumaq 
istəyirdi. Ancaq oxumaq üçün pulu 
yox idi. O vaxt o, Hacı Zeynalabdin 
Tağıyevə məktub ünvanlamışdı və 
xahiş etmişdi ki, ona maddi kömək 
göstərsin. O, həkim olmaq istəyirdi. 
Təbii ki, Tağıyev onu tanımırdı, ancaq 
bir vətənpərvər, xeyirxah insan kimi 
ona pul göndərdi və o pul hesabına 
Əziz Əliyev Sankt-Peterburq Hərbi 

Tibb Akademiyasına daxil oldu, orada 
oxudu, gözəl həkim, görkəmli dövlət 
xadimi oldu…”. 

Prezident İlham Əliyev daha 
sonra o zaman zəngin neft maqnatları 
arasında ermənilərin də kifayət qədər 
çox olduğunu, ancaq onlar tərəfindən 
qazanılan pulların bir çox hallarda 
Azərbaycan xalqının maraqlarına zidd 
işlərə yönəldildiyi vurğulanıb. 

Dövlətimizin başçısı sovet 
dövründə də Azərbaycan neftinin 
yenə də xalqın güzəranını yaxşılaşdır-
madığını, xüsusilə müharibə illərində 
neft mədənlərində işləyən insanların 
çox ağır şəraitdə yaşadıqlarını, gecə-
gündüz çalışdıqlarını bildirib: “Bir 
rəqəmi gətirə bilərəm ki, müharibə za-
manı Azərbaycanda rekord səviyyədə 
neft hasil edilmişdir – 23 milyon ton. 
Yəni, cəmi bir-iki il ərzində neft hasi-
latı təqribən iki dəfədən çox artırıldı. 
O vaxt müasir texnologiyalar yox idi, 
bu artım daha çox insan əməyinin 

istismarı nəticəsində baş verirdi. Deyə 
bilərəm ki, bizim ailədə də bu, öz 
təsirini göstərdi. Çünki mənim digər 
babam Əlirza Əliyev pul qazanmaq 
üçün Naxçıvandan Bakıya gəlirdi və 
aylarla neft mədənlərində işləyirdi. 
Bu, onun səhhətinə çox mənfi təsir 
göstərmişdi və məhz buna görə gənc 
yaşlarında vəfat etdi”.

Prezident İlham Əliyev 
müsahibəsində yuxarıda qeyd 
edilənlərlə bərabər, ikinci Dünya 
müharibəsində sovet ordusunun 
qələbəsində Azərbaycan neftçilərinin 
xüsusi, müstəsna əməyi olduğunu, o 
vaxt Sovet İttifaqında yanacağın 80 
faizinin, sürtkü yağlarının 90 faizinin 
ölkəmiz tərəfindən təmin edildiyini 
də xatırladıb. Dövlətimizin başçısı 
həmin müharibədə 300 mindən çox 
azərbaycanlının həlak olduğunu, So-
vet İttifaqı dağılanda isə artıq sıradan 
çıxmaqda olan neft infrastrukturunun 
nəzərə çarpdığını da xüsusi vurğula-
yıb. 

Prezident İlham Əliyev 
müsahibəsində müstəqillik dövründə 
Azərbaycan neftinin respublikamızın 
sosial-iqtisadi sahələrinin inkişafında 
əhəmiyyətli rol oynamasından da 
ətraflı bəhs edib: “Bu gün Azərbaycan 
nefti tam şəkildə Azərbaycan xalqının 
maraqlarına xidmət edir və nəinki 
nəhəng neft-qaz layihələri, bütün baş-
qa sahələr də. İndi Azərbaycan bütün 
reytinqlərdə ən qabaqcıl yerlərdədir. 
Azərbaycanda aparılan infrastruktur 
siyasəti, infrastruktur layihələrinin 
icrası nümunə kimi göstərilir. Sovet 
vaxtında bizim dağ rayonlarımız-
da qaz xətləri yox idi. Daşkəsən, 
Gədəbəy, Lerikə ilk qaz xətlərini biz 
çəkdirdik. O vaxt Azərbaycan qazı 
başqa respublikalara nəql edilirdi, 
ancaq respublikanın bəzi yerlərində 
qaz yox idi. İndi qazlaşdırma 96 
faizdir…”.

Bəli, müstəqillik dövründə, 
xüsusilə son 17 ildə neftdən gələn 
gəlirlər hesabına Azərbaycanda 
nəhəng infrastruktur layihələri real-
laşdırılıb. Məhz elə bunun nəticəsidir 
ki, Davos Forumu avianəqliyyat, 
dəmir yolu nəqliyyatı sahələrində 
Azərbaycanı 11–12-ci yerlərə layiq 
görüb. Ölkəmiz yol infrastruktu-
runun keyfiyyətinə görə dünyada 
27-ci yerdə qərarlaşıb. Müstəqillik 
dövründə 3700 məktəb, 700-dən çox 
xəstəxana tikilib, yaxud təmir olunub 
və ən müasir avadanlıqla təchiz 
edilib. Azərbaycan kosmik dövlətə 
çevrilib, idman sahəsində, Olimpi-
ya Oyunlarında böyük nailiyyətlər 
qazanılıb. 

Dövlətimizin başçısı daha sonra 
deyib: “Biz neft gəlirlərini çox 
səmərəli yollarla yerləşdirmişik, 
onları qoruyuruq və ordumuzu 
gücləndiririk. Ona görə müstəqilliyin 
üstünlükləri göz qabağındadır. Əgər 
kimsə hansısa nostalgiyaya görə 
keçmiş dövrləri məhəbbətlə xatırla-
yırsa, biz o adamlara tutarlı cavablar 
verməliyik. Müstəqilliyə qarşı çıxan 
və onu aşağılamağa çalışan hər 
bir fərd dövlətimizə xəyanət edir. 
Müstəqillik bizim əsas dəyərimizdir 
və biz nə qədər güclü olsaq, nə qədər 
qüdrətli olsaq, müstəqilliyimiz o 
qədər də möhkəm olacaqdır”.

Prezident İlham Əliyev 
müsahibəsində neft hasilatı 
nəticəsində yaranan ciddi ekoloji 
problemlərin həlli istiqamətində 
reallaşdırılan tədbirlər barədə, eyni 
zamanda, ölkəmizin neft-qaz sek-
torunda həyata keçirilən layihələrin 
icra vəziyyəti haqqında da ətraflı bəhs 
edib. 

Vaqif BAYRAMOV, 
“Xalq qəzeti” 

 Fərmana əsasən, iqtisadi siyasətin yeni 
idarəetmə çərçivəsi postpandemiya dövründə ölkənin 
sosial-iqtisadi inkişafının sürətləndirilməsini və 
milli iqtisadiyyatın müasirləşdirilməsini hədəfləyən 
strategiyanın formalaşdırılmasını, xüsusilə onun 
vacib hissəsi olan iqtisadi islahatlar proqramının 
hazırlanmasını və uğurla həyata keçirilməsini təmin 
etməlidir. Buna görə də həmin fərmanla postpande-
miya dövründə ölkənin milli inkişaf prioritetlərini 
özündə əks etdirən sosial-iqtisadi inkişaf strategi-
yasının formalaşdırılmasını, onun reallaşdırılmasını 

təmin edə biləcək iqtisadi siyasətin yeni strateji 
idarəetmə çərçivəsinin yaradılması, habelə səmərəli 
tənzimləmə və hüquq tətbiqetmə praktikasına nail 
olunması məqsədilə Maliyyə Sabitliyi Şurası ləğv 
olunaraq, əvəzində İqtisadi Şura yaradılması qərara 
alınıb.

 Xatırladaq ki, yeni yaradılan suranın sədri Baş 
nazir, üzvləri isə Prezidentin köməkçisi–İqtisadi 
məsələlər və innovativ inkişaf siyasəti şöbəsinin 
müdiri, Prezidentin köməkçisi–İqtisadi siyasət və 
sənaye məsələləri şöbəsinin müdiri, Birinci vitse-
prezidentin iki köməkçisi, iqtisadiyyat, maliyyə, 
əmək və əhalinin sosial müdafiəsi nazirləri, Mərkəzi 
Bankın sədri və Dövlət Neft Fondunun icraçı 
direktorudur. Şuranın fəaliyyətinin təşkili məqsədilə 
şuranın katibliyi yaradılıb və katibliyin funksiyasının 
həyata keçirilməsi Mərkəzi Banka tövsiyə edilib.

Fərmanın şərhi ilə bağlı söylənən mötəbər 
rəylərdə, ilk növbədə, bu sənədin ölkə iqtisadiyya-
tının inkişafının çatdığı səvviyyə ilə bağlı günün 
ciddi tələbatını vaxtında cavablandırdığı vurğulana-
raq bildirilir ki, Azərbaycanda son 20 ildə aparılan 
genişmiqyaslı sosial-iqtisadi quruculuq prosesi, 
fiziki infrastrukturun müasirləşdirilməsi, insan 
kapitalının inkişafı hazırda əldə edilmiş sosial rifah 
göstəricilərinin başlıca hərəkətverici qüvvələri olub. 
Lakin son illərdə dünya iqtisadiyyatında potensial 
iqtisadi artım templərinin aşağı düşməsi, əmtəə 
bazarlarında qiymət volatilliyinin xeyli yüksəlməsi, 
qlobal maliyyə sabitliyinin kövrəkliyinin artması, 
xüsusilə ilin əvvəllərindən başlanan koronavirus 
pandemiyası və onunla əlaqədar əksər ölkələrdə 
sosial-iqtisadi fəallığın məhdudlaşması Azərbaycan 
iqtisadiyyatı qarşısında da yeni strateji siyasət çağı-
rışları yaradıb. 

 İqtisadi Şuranın fəaliyyətindən hansı gözləntilər 
var? Bu təsisat, ilk növbədə, iqtisadiyyatda mövcud 
olan hansı problemlərin həlli ilə məşğul olmalıdır? 
Mətbuata açıqlamasında bu sualları cavablandıran 
iqtisadçı ekspert Rəşad Həsənov yeni qurumun 
yaradılmasının iqtisadi islahatların uğurla davam 
etdirilməsində önəmli rol oynayacağını vurğulayıb:

– Artıq milli iqtisadi inkişaf qarşısında duran 
strateji çağırışlara adekvat cavab vermək, yeni iqti-
sadi artım və inkişaf modelinə uğurlu keçidi təmin 

etmək, bunun üçün iqtisadi siyasət və iqtisadi isla-
hatlar çərçivəsini formalaşdırmaq məqsədilə ölkədə 
iqtisadi siyasətin yeni strateji idarəetmə çərçivəsinin 
yaradılması tələb olunur. İqtisadi sferanın taktiki-
strateji məsələlərini araşdıran alim və mütəxəssislər 
təsdiq edirlər ki, əldə edilmiş sosial-iqtisadi rifah 
səviyyəsinin əlverişsiz qlobal mühitdə dayanıqlı 
saxlanılması və daha da yüksəldilməsi üçün milli 
iqtisadiyyatımızın beynəlxalq rəqabət qabiliyyəti 
gücləndirilməli, iqtisadiyyatın neft gəlirlərindən 
asılılığı minimuma endirilməli, ölkədə makroiqtisadi 

və maliyyə sabitliyi qorunmalıdır. Növbəti onillikdə 
ölkəmizdə sosial-iqtisadi rifahın yüksəldilməsi üçün 
iqtisadiyyatın ikiqat artımının təmin edilməsi qarşıda 
duran başlıca strateji çağırışlardan biridir. 

 Şuraya ölkədə makroiqtisadi sabitliyin qorun-
ması və sosial-iqtisadi inkişafın sürətləndirilməsi 
məqsədilə qlobal və milli iqtisadiyyatda, o 
cümlədən, fiskal və monetar sektorlarda, həmçinin 
maliyyə-bank sektorunda baş verən proseslər 
öyrənilməklə cari və ortamüddətli dövr üçün iqtisadi 
siyasətin formalaşmasına, habelə ölkə iqtisadiyyatın-
da yarana biləcək daxili və xarici təsirlərin qarşı-
sının alınmasına yönəlmiş qabaqlayıcı tədbirlərin 
görülməsi məqsədilə həyata keçiriləcək islahat-
ların və iqtisadi siyasətin istiqamətinin müəyyən 
edilməsinə dair təkliflərini hazırlayıb Prezidentə 
təqdim etmək, fəaliyyəti barədə altı ayda bir dəfə 
Prezidentə məlumat vermək tapşırılıb.

 Rəşad Həsənov sonda deyib: “Maliyyə Sabitliyi 
Şurası ilə müqayisədə, İqtisadi Şuranın səlahiyyətləri 
və imkanları daha genişdir, statusu daha yüksəkdir. 
Maliyyə Sabitliyi Şurasına Prezidentin köməkçisi 
rəhbərlik edirdisə, İqtisadi Şuraya rəhbərliyi Baş na-
zir həyata keçirəcək. Bu isə İqtisadi Şuranın hüquqi 
statusunu gücləndirən faktordur. Şuranın qərar qəbul 
etməyə təsiri və prosesləri koordinasiya imkanları 
daha genişdir. 

 Eyni zamanda, Maliyyə Sabitliyi Şurası 
daha çox maliyyə sektorundakı proseslər üzrə 
səlahiyyətlərə malik idisə, yeni şura iqtisadiyyatın 
bütün sahələri üzrə dərinləşdirilmiş strategiyaların, 
idarəetmə çərçivələrinin hazırlanması, iqtisadi, siya-
si, sosial sferalarda təşəbbüslərin göstərilməsi, eyni 
zamanda biznes mühitinin, investisiya mühitinin 
fərmanda da qeyd olunduğu kimi, radikal yaxşılaş-
dırılması, yeni təşfiq mexanizmlərinin hazırlanması, 
on ildə iqtisadiyyatın iki dəfə böyüdülməsi kimi 
vəzifələri yerinə yetirməlidir. Ümid edirik ki, bu 
çətin dövrdə İqtisadi Şura Azərbaycan iqtisadiyyatı-
na yeni baxış formalaşdıra biləcək”. 

Hazırladı: 
R.TAHIR, 

“Xalq qəzeti”

 Azərbaycanda sənayeləşmə özünün 
yüksək inkişaf mərhələsinə çatır

Ölkəmizdə iqtisadiyyatın şaxələndirilməsi dövlət siyasətinin əsas priorite-
tidir. Buna iqtisadi terminologiyada iqtisadiyyatın diversifikasiyası da deyirlər. 
Ölkəmiz artıq bu siyasətin bəhrəsini görməyə başlamışdır. Bunun əsas  
səbəblərindən biri də son bir neçə ildə həyata keçirilən islahatlar nəticəsində 
Azərbaycan iqtisadiyyatının neftdən asılılığının azaldılması, qeyri-neft sekto-
runun inkişafı istiqamətində atılan ciddi addımlar olmuşdur. Qeyri-neft sekto-
runda digər sahələrlə yanaşı, sənaye sektorunun da özünəməxsus yeri vardır. 
Bu baxımdan, bütövlükdə Cənubi Qafqazın ikinci böyük sənaye şəhəri he-
sab edilən Sumqayıtda yaradılmış yeni qeyri-neft sektoru müəssisələrinin də 
ölkəmizin sənaye sektorundakı çəkisi və əhəmiyyəti xüsusi vurğulanmalıdır. 

İqtisadi Şura strateji inkişaf 
çağırışlarını uğurla cavablandıracaq

Mən Prezident seçiləndən sonra demişdim, ilk 
bəyanatlardan biri idi ki, “qara qızıl”ı insan kapita-
lına çevirməliyik, insanlara xidmət etməliyik. Biz bu 
sahədə, ilk növbədə, insan amilini nəzərə almalıyıq. 
Çünki neft bizim üçün məqsəd deyil, daha yaxşı həyat 
yaratmaq, daha yaxşı ölkə qurmaq, daha yaxşı şərait 
yaratmaq üçün vasitədir və bunu edirik.

İlham ƏLİYEV 
Azərbaycan Respublikasının Prezidenti

“Neft bizim üçün məqsəd deyil, 
daha yaxşı həyat yaratmaq, daha 
yaxşı ölkə qurmaq üçün vasitədir”

Sentyabrın 19-da Heydər Əliyev adına Bakı Dərin Özüllər Zavo-
dunda “Abşeron” yatağının dəniz əməliyyatlarının təməli qoyulub. Bu 
münasibətlə keçirilən mərasimdə Azərbaycan Prezidenti İlham Əliyev 
iştirak edib. Mərasimdə dövlətimizin başçısına yataqda quraşdırılacaq 
dayaq blokları və digər sualtı qurğular barədə ətraflı məlumat verilib. 
Bildirilib ki, “Abşeron” yatağında quraşdırılacaq dörd əsas dayaq blo-
ku və digər sualtı qurğular SOCAR-ın “BOS Şelf” şirkəti tərəfindən 
tikilib. İnşaat əməliyyatları zamanı ümumi çəkisi 10 min tona yaxın 
olan əsas və köməkçi dayaq blokları, körpülər, estakadalar, məşəl 
sistemi, sualtı qurğular, boru xətti, modullar tikilib və quraşdırılıb.

Azərbaycan Respublikasında iqtisadi siyasətin və  iqtisadi 
 islahatların yeni idarəetmə çərçivəsinin yaradılması ilə 
bağlı  Prezident Ilham Əliyevin sentyabrın 10-da imzaladığı 

fərmana əsasən, ölkəmizdə formalaşdırılan Iqtisadi Şuranın səmərəli 
fəaliyyəti ilə bağlı iqtisadçı alimlərin, mütəxəssislərin və ekspertlərin 
təqdiredici rəy və mülahizələri davam edir. 


